
Son 15 ilin reallıqları göstərir 
ki, Azərbaycanın iqtisadi 
tərəqqisindən, neft strategiyası-
nın və sahibkarlığın inkişafının 
uğurlu nəticələrindən əldə edilən 
dividendlər bilavasitə insanların 
sosial problemlərinin həllinə, 
vətəndaşların həyat səviyyəsinin 
yaxşılaşmasına yönəldilir. 
Minimum əməkhaqlarının, 
büdcə təşkilatlarında çalışan 
ayrı-ayrı vətəndaş kateqori-
yalarının məvaciblərinin, pen-
siya və müavinətlərin, tələbə 
təqaüdlərinin artırılması, sosial 

müdafiə sisteminin davamlı 
şəkildə təkmilləşdirilməsi dövlətin 
vətəndaşlarına olan diqqət və qay-
ğısının bariz təcəssümüdür. 

Azərbaycan Prezidenti cənab 
İlham Əliyevin rəhbərliyi ilə 
davamlı xarakter daşıyan əmək 
tutumlu iş yerlərinin açılması, 
bank-kredit, maliyyə-investisiya 
sisteminin təkmilləşdirilməsi, 
hüquqi bazanın bugünkü reallıqla-
ra uyğunlaşdırılması nəticəsində 
sosial cəhətdən həssas əhali 
qruplarına dövlət qayğısı ilbəil artı-
rılır, etibarlı sosial müdafiə sistemi 
formalaşdırılır. Şübhəsiz ki, bura-
da ölkədə dayanıqlı ictimai-siyasi 
sabitlik və əmin-amanlıq mühitinin 
yaradılması, dövlətimizin çoxşaxəli 
siyasətinin xalq tərəfindən 
dəstəklənməsi başlıca amillər 
olaraq mühüm rol oynayır.

Ümumiyyətlə, mütərəqqi 
sosial siyasət həyata keçirilən 
Azərbaycanda əhalinin sosial 

müdafiəsinin gücləndirilməsinə xü-
susi diqqət yetirilir. Vətəndaşlara 
qayğı, onun maddi, mənəvi 
tələbatlarının ödənilməsi üçün 
zəruri şəraitin getdikcə yaxşı-
laşdırılması diqqət mərkəzində 
saxlanılır. 

Əlbəttə, qarşıya qoyulan sosial 
vəzifələri reallaşdırmaq üçün, 
ilk növbədə, iqtisadiyyatı inkişaf 
etdirmək tələb olunur. Çünki iqtisa-
di uğurlara, yüksək maliyyə imkan-
larına nail olmadan sosial siyasəti 
lazımi səviyyədə inkişaf etdirmək 
mümkün deyil.

Burada bir məqamı da 
qeyd edək. Ölkədə sosial 
müdafiə sisteminin getdikcə 
möhkəmləndirilməsi büdcə 
daxilolmaları ilə sıx bağlıdır. 
Azərbaycanda son illər bu 
sahədə müsbət meyllər qabarıq 
nəzərə çarpır. Prezident İlham 
Əliyevin yanında keçirilən iqti-
sadi və sosial məsələlərlə bağlı 
müşavirədə də bu barədə ətraflı 
danışılıb. Dövlətimizin başçısı 
çıxışında deyib: “Aparılan ciddi 
iqtisadi islahatlar, şəffaflıqla 
bağlı görülən işlər büdcə da-
xilolmalarına da müsbət təsir 
göstərmişdir. Bildirməliyəm ki, 
təkcə ilin birinci ayında daxilol-
malar kəskin artmışdır. Vergi or-
qanları plandan əlavə 80 milyon 
manatdan çox vəsait toplamışlar. 
Gömrük orqanları isə plandan 
əlavə 20 milyon manatdan çox 
vəsait toplamışlar və ümumi 
daxilolmalar 105 milyon manat 

artmışdır, təkcə bir ay ərzində. 
Bu, nəyi göstərir? Onu göstərir 
ki, bu sahədə aparılan islahatlar, 
şəffaflıqla bağlı atılan addımlar 
öz nəticəsini verir. Bu gün isla-
hatların dərinləşməsi üçün çox 
gözəl şərait yaradılıbdır”.

Azərbaycan Prezidenti daha 
sonra qeyd edib ki, ölkədə əldə 
edilən əlavə gəlirlər, ilk növbədə, 
vətəndaşların sosial müdafiəsinə 
yönəldilir. Çünki bu, prioritet 
məsələdir, vətəndaşların sosial 
rifahının yaxşılaşdırılması ən 
başlıca vəzifədir. Bu istiqamətdə 
artıq bir çox ciddi addımlar atılıb 
və bundan sonra da davam 
etdiriləcək. 

Dövlət başçısı çıxışında şəhid 
ailələrinin sosial məsələlərinin hər 
zaman diqqət mərkəzində saxla-
nıldığını, prezident seçkilərindən 
sonra imzaladığı ilk fərmanın da 
şəhidlərin vərəsələrinə veriləcək 
11 min manat ödənişlə bağlı 
olduğunu qeyd edib. 

Yeri gəlmişkən, son 15 ildə 
ölkə rəhbəri tərəfindən respub-
likamızda müharibədən əziyyət 
çəkən vətəndaşlara daim qayğı 
göstərilib, şəhid ailələrinə xüsusi 
diqqət yetirilib. 

Şəhid ailələrinə və müharibə 
əlillərinə, Milli qəhrəmanlara 
ayrılan Prezident təqaüdünün 
də məbləği sözügedən dövrdə 
mütəmadi artırılıb, bu qəbildən 
olan insanların uşaqlarına ay-
lıq sosial müavinətin verilməsi 
təmin olunub. Bununla da şəhid 
ailələrinin sosial müdafiəsi ildən-ilə 
yaxşılaşıb, dövlətimizin başçısı-
nın bu sahədə həyata keçirdiyi 
tədbirlər ictimaiyyət tərəfindən 
böyük rəğbət və məmnunluqla 
qarşılanıb. 2018-ci ildə keçirilən 
prezident seçkilərindəki 
qələbəsindən sonra Prezident 
İlham Əliyevin imzaladığı ilk 
fərman da yuxarıda vurğuladığı-
mız kimi, bu qəbildəndir. Şəhid 
ailələrinə birdəfəlik ödəmənin 

verilməsini nəzərdə tutan sənəd 
onların sosial müdafiəsinin 
yaxşılaşdırılması istiqamətində 
ən mühüm addımlardan olmaq-
la ölkə vətəndaşlarının rifahının 
dirçəldilməsinə xidmət göstərən 
ən humanist addımlardan biri kimi 
qəbul edilir.

Dövətimizin başçısı çıxışında 
bununla bağlı deyib: “Hələ keçən 
ilin dekabr ayında hərbçilər üçün 
inşa edilmiş yeni binanın açılışı 
zamanı bildirmişdim ki, şəhid 
ailələrinin sosial məsələləri öz 
həllini tapacaq. Bildiyiniz kimi, 
prezident seçkilərindən sonra 
imzaladığım ilk fərman şəhidlərin 
vərəsələrinə veriləcək 11 min 
manat ödənişlə bağlı idi. Siyahı-
lar dəqiqləşdirilirdi və ilkin təhlil 
onu göstərmişdir ki, təqribən 
9500 şəhid ailəsinə ödəmələr 
veriləcəkdir. Ancaq sonra 
dəqiqləşmə aparıldı. Dekabr ayın-
da mən bildirdim ki, dəqiqləşmə 
nəticəsində bu rəqəm artacaq və 

artdı. Hazırda 12 min 200-dən çox 
şəhid ailəsinə dövlət tərəfindən 11 
min manat ödəniş edilir və bu ilin 
sonuna qədər bu proqram tam icra 
olunacaqdır. Bununla paralel ola-
raq, şəhid ailələri ilə görüşdə onlar 
məsələ qaldırdılar ki, müavinətlər 
də artsın. Dərhal fərman imzalan-
dı və bu müavinət 242 manatdan 
300 manata artırıldı. Maddi imkan-
larımız artdıqca, əlbəttə ki, daim 
bu məsələ diqqət mərkəzində ola-
caqdır. Əfqanıstanda həlak olan-
ların ailələrinə verilən müavinət 
də bu yaxınlarda artırılmış, 220 
manatdan 300 manata qaldırılmış-
dır. Bu da ədalətli yanaşmadır. Bir 
sözlə, bütün bu məsələlərlə bağlı 
biz ardıcıl olaraq öz siyasətimizi 
aparırıq. Maddi imkanlarımız art-
dıqca, ilk növbədə, bu məsələləri 
həll edirik”.

Xatırladaq ki, indiyədək 3100 
şəhid hərbi qulluqçunun 4200-ə 
qədər vərəsəsinə birdəfəlik ödəmə 
həyata keçirilib və bu istiqamət 
üzrə 34 milyon manat vəsait 
ödənilib. Hazırda 6444 şəhidin 
vərəsələrinə ödənişlər davam edir.

Dövlət başçısının 28 yanvar 
2019-cu il tarixdə imzaladığı 
fərmanla birdəfəlik ödəmənin 
əhatə dairəsi daha da genişlənib, 
Azərbaycan Respublikasının 
ərazi bütövlüyü uğrunda 1997-ci il 
avqustun 2-dək şəhid olmuş daha 
2725 şəhidin (o cümlədən, 11 min 
manatdan az sığorta ödənişi almış 
2264 şəhid hərbi qulluqçunun və 
461 şəhid polisin) vərəsələrinə 
də birdəfəlik ödəmənin verilməsi 

tapşırılıb. Yeni fərmanla birdəfəlik 
ödəmənin verilməsi prosesi 
artıq 12268 şəhidin vərəsələrini 
əhatə edir və bu məqsədlər üçün 
ümumilikdə 135 milyon manat 
vəsait nəzərdə tutulur.

Əmək pensiyası almaq hüququ 
olmayan şəhid ailəsi üzvlərinə 
və müharibə əlillərinin uşaqları-
na aylıq sosial müavinət verilir. 
Şəhid ailəsi və Milli Qəhrəman 
ailəsi üzvlərinə əmək pensiyası 
təyin olunarkən əlavə də hesab-
lanır, həmçinin şəhid ailələrinin 
və müharibə əlillərinin uşaqları 
dövlət ali və orta ixtisas təhsili 
müəssisələrində ödənişli təhsil 
aldıqda təhsil haqqı dövlət büdcəsi 
hesabına ödənilir.

Yuxarıda qeyd edilənlər bir 
daha onu göstərir ki, son 15 ildə 
Prezident İlham Əliyev ulu öndər 
Heydər Əliyevin siyasi kursuna 
istinad etməklə, dahi şəxsiyyətin 
ideyalarını siyasi, sosial-iqtisadi 
sahələrdə layiqincə reallaşdırıb. 
Azərbaycanda müstəqil dövlətçilik 
ənənələrini formalaşdırıb, res-
publikamızın gələcək uğurlarına 
əsaslı təminat yaradıb. Ölkəmiz 
hazırda regionda həyata keçirilən 
qlobal enerji və kommunikasi-
ya layihələrinin təminatçısına 
çevrilib, ümumi daxili məhsulun 
artım tempinə görə dünyanın 
lider dövlətləri sırasına yüksəlib, 
respublikada sosial problemlərin 
həlli - işsizliyin, yoxsulluğun ara-
dan qaldırılması, infrastrukturun 
bütün sahələrdə yeniləşdirilməsi 
istiqamətlərində önəmli addım-
lar atılıb, vətəndaşların firavan, 
azad yaşayışı, insan hüquq və 
azadlıqlarının təmini, habelə 
demokratikləşmə yolunda önəmli 
tədbirlər həyata keçirilib. 

Azərbaycan Prezidenti 
müşavirədə məcburi köçkünlərlə 
bağlı bu il çox geniş inşaat proq-
ramlarının icra ediləcəyini, bu il 
6 mindən 7 minə qədər köçkün 
ailəsinin yeni mənzillərlə, evlərlə 
təmin olunacağını, şəhid ailələri 
üçün 800 mənzil alınıb onlara 
veriləcəyini diqqətə çatdırıb. 

Hazırda Azərbaycanda 
əhalinin sosial müdafiəsinin 
günün tələblərinə uyğun təşkili, 
bu sahədəki problemlərin aradan 
qaldırılması istiqamətdə həyata 
keçirilən tədbirlər nəticəsində 
respublikada yoxsulluq həddində 
yaşayanların sayı getdikcə azalır. 

Göründüyü kimi, Prezident 
İlham Əliyevin rəhbərliyi altında 
həyata keçirilən sosialyönümlü 
iqtisadi siyasətin əsas mahiyyəti 
əhalinin faydalı məşğulluğunun 
təmin edilməsindən, yeni iş 
yerlərinin açılmasından, so-
sial müdafiədə ünvanlılıq və 
səmərəlilik prinsipinə üstün-
lük verilməsindən, əlillərin, 
aztəminatlı, habelə şəhid 
ailələrinin, bu qəbildən olan digər 
şəxslərin həyat səviyyəsinin 
yüksəldilməsinə lazımi şərait yara-
dılmasından ibarətdir.

Vaqif BAYRAMOV, 
“Xalq qəzeti”

Azərbaycanda iqtisadi siyasət sosialyönümlü 
xarakter daşıyır. Bu, bir tərəfdən insan 
amilinə yüksək həssaslıq nümunəsidirsə, 
digər tərəfdən bazar iqtisadiyyatı yolu ilə 

inkişaf edən bir sıra qabaqcıl dünya dövlətlərinin 
təcrübəsindən bəhrələnməklə bağlıdır. Dövlət başçısı 
İlham Əliyevin daim önə çəkdiyi bu reallıq insanların 
sosial şəraitinin yaxşılaşdırılmasına, iqtisadi-sosial 
islahatların həyata keçirilməsinə, iqtisadi inkişaf 
prosesində hər bir vətəndaşın iştirakını təmin etməyə 
müsbət təsir göstərir. 

27 fevral 2019-cu il, çərşənbə4

Prezident İlham ƏLİYEV: 
Bizim siyasətimizin mərkəzində 
Azərbaycan vətəndaşı dayanır

Kamran RAMAZANLI, 
QHT rəhbəri: 

– Azərbaycan Prezidenti 
İlham Əliyevin 2019-cu ilin 
başlanğıcından bəri imzaladığı 
fərman və sərəncamlarla yüz 
minlərlə insanın sosial müdafiəsi 
gücləndirilir. Cənab Prezidentin 
imzaladığı bu sənədləri əsl inqi-
labi addım adlandıranlar, doğru-
dan da, haqlıdırlar. Elə sonuncu 
sərəncamı götürsək, bu, təxminən 
600 min insanın güzəranının 
əhəmiyyətli dərəcədə yaxşılaşma-
sı deməkdir. 

Sərəncama əsasən, sosial 
müavinətin məbləğinin yaşa 
görə müavinət alanlar üçün 73 
manatdan 130 manata, I qrup 
əlilliyə görə (ümumi səbəbdən 
əlillər üçün 82 manatdan, müharibə 
əlilləri üçün 101 manatdan, “Çernobıl 
AES-də hərbi xidmətlə əlaqədar” və 
“hərbi xidmət vəzifəsini yerinə yetirməklə 
əlaqədar” əlilliyi olanlar üçün 94 manat-
dan) 150 manata, II qrup əlilliyə görə 
(ümumi səbəbdən əlillər üçün 61 manat-
dan, müharibə əlilləri, “Çernobıl AES-də 
hərbi xidmətlə əlaqədar” və “hərbi xidmət 
vəzifəsini yerinə yetirməklə əlaqədar” 
əlilliyi olanlar üçün 81 manatdan) 130 
manata, III qrup əlilliyə görə isə (ümumi 
səbəblərdən əlillər üçün 52 manatdan, 
müharibə əlilləri üçün 73 manatdan 
və “Çernobıl AES-də hərbi xidmətlə 
əlaqədar” və “hərbi xidmət vəzifəsini 
yerinə yetirməklə əlaqədar” əlilliyi olanlar 
üçün 61 manatdan) 110 manata, sağlamlıq 
imkanları məhdud 18 yaşınadək uşaqlar 

üçün 82 manatdan 150 manata, ailə baş-
çısını itirməyə görə isə ailə üzvlərinin hər 
biri üçün 68 manatdan 80 manata çatdırıl-
ması nəzərdə tutulur. 

Üstəlik, bu, son deyil, dövlət başçı-
mız gələcəkdə bu istiqamətdə addımların 
davam etdiriləcəyini bildirib. 

Üzeyir ŞƏFİYEV, sosiologiya üzrə 
fəlsəfə doktoru, BDU-nun “Sosial iş” 
kafedrasının müdiri: 

– Dövlət başçımızın son təşəbbüslərini 
çox yüksək qiymətləndirirəm. So-
nuncu sərəncamla sosial müavinət və 
təqaüdlərdə indiyədək görünməmiş 
artımlar edildi. Bildiyimə görə, hətta iki 
yeni Prezident təqaüdü təsis edildi: birinci 
qrup əlilliyi olan şəxslərə və sağlamlıq 
imkanları məhdud 18 yaşınadək uşaqlara 
qulluq edənlərə 50 manat məbləğində 
Azərbaycan Respublikası Prezidentinin 

təqaüdü, eləcə də müharibə 
veteranlarına kommunal, 
nəqliyyat və digər xidmətlərə 
görə sosial müavinət, habelə 
döyüşən ordunun tərkibində 
xidmət etmiş müharibə işti-
rakçılarının əmək pensiyasının 
sığorta hissəsinə əlavə 80 manat 
məbləğində Prezident təqaüdü 
təyin olunub. Bunlar, həqiqətən 
də, əhalinin həssas qruplarına 
yüksək səviyyədə qayğının daha 
bir təzahürüdür. 

Əbülfət QASIMOV, 
Qarabağ müharibəsi veteranı: 

– Prezident İlham Əliyevin 
sərəncamı ilə sosial müavinətin 
məbləğinin valideynlərini itir-
miş və valideyn himayəsindən 

məhrum olmuş uşaqların qəyyumları 
(himayəçiləri) üçün 61 manatdan 100 
manata, müddətli həqiqi hərbi xidmət 
qulluqçularının uşaqları üçün 68 manat-
dan 100 manata, beşdən çox uşağı olan 
qadınların hər uşağı üçün 33 manatdan 
55 manata, uşağın anadan olmasına görə 
109 manatdan 200 manata, dəfn üçün 
ödənilən sosial müavinətin məbləğinin 
isə 146 manatdan 300 manata çatdırıl-
ması, əminəm ki, həmin kateroriyaya aid 
vətəndaşlarımızın həyat şəraitini xeyli 
yaxşılaşdıracaq. Bu artımlar üçün ildə 400 
milyon manat vəsait ayrılacaqdır. 

Söhbəti yazdı:  
Paşa ƏMİRCANOV,  

“Xalq qəzeti”

Azərbaycan Prezidentinin az 
müddət ərzində minimum əmək 
haqlarının qaldırılması, təhsil alan-
ların təqaüdlərinin artırılması, sosial 
müavinətlərin məbləğinin çoxaldıl-
ması ilə bağlı imzaladığı sənədlər 
vətəndaşların rifahının yüksəlməsinə 
istiqamətlənib. Məcburi köçkünlər və 
onlara bərabər tutulan şəxslər üçün 
vahid aylıq müavinətin artırılması 
haqqında son sərəncam isə deyərdim 
ki, inqilabi addımdır. Elə ailələr var ki, 
onun tələbəsi də var, evində əlil uşağı 
da var, işləyib az əməkhaqqı alanı 
da. Belə olan halda bu sərəncamların 
hər üçü onun ailəsinə şamil ediləcək. 
Ailənin büdcəsi hissolunan dərəcədə 
böyüyəcək. Sözü məcburi köçkünlərə 
verək. 

Əli Rza Xələfli, şair-publisist, 
Cəbrayıldan məcburi köçkün:

– Biz qələm əhliyik, dərd-sərimizi 
ağ vərəqlərə boşaldırıq. Rayonu-
muzun mənfur ermənilər tərəfindən 
işğalından sonra, çox şeylərə şahid 
olduq. Söz verib qaçanları da gördük, 
söz vermədən iş görənləri də. O illər 
arxada qaldı. Bu gün çox şadıq ki, 
respublikamızın sükanı ulu öndərin 
layiqli davamçısı İlham Əliyev kimi 
ölkəni regionda lider dövlətə çevirən bir 
Prezidentin əlindədir. Və elə bir Prezi-
dent ki, bütün həyatını xalqının firavan 
yaşaması yolunda uğurlu işlərə həsr 
edib. Dövlət başçısının ölkədə apardığı 
məqsədyönlü islahatlar, qəbul etdiyi 
proqramlar, həyata keçirilən layihələr 
bir məqsədə xidmət edir: Azərbaycan 
xalqı daha yaxşı yaşasın!

Abuzər Məmmədov, şuşalı 
məcburi köçkün:

– Allah baisin evini yıxsın. Bu 
ermənilər bizə düşmən kəsilməsəydi, 
bizim buralarda nə işimiz vardı? Gözəl 
ev-eşiyimiz vardı, dolanışığımız yaxşı 
idi. Dövlətdən də heç vaxt narazı 
deyildik. Məcburən doğma ocağımız-
dan didərgin düşdüyümüz ilk illərdə 
heç yerdə rahatlıq tapa bilmirdik. İlk 
illər əziyyətimiz çox oldu. Amma indi, 
şükür Allaha, hər şeyimiz var, evimiz 
də, şəraitimiz də. Sağ olsun dövlət 
başçısını da, onun xanımı, Birinci 
vitse-prezident Mehriban Əliyevanı da. 
Lazım olan qədər qayğı göstərirlər. 
Allah onları bu ölkənin başı üstündən 
əskik etməsin.

Taleh Nağıyev, Ağdam 
rayonundan köçkün:

– Dövlət başçısının yeni sərəncamı 
bizim ailə büdcəmizə böyük köməkdir. 
Prezidentin bir-birinin ardınca insanların 
maddi rifahının yaxşılaşmasına yönəlmiş 
sərəncamları əhali tərəfindən razılıqla 
qarşılanır. Dövlət məcburi köçkünlər 
üçün pulsuz evlər verib, balalarımızı 
ödənişli təhsildən azad edib. Ərzaq 
yardımı edir. Daha nə etməlidir ki? Biz 
cənab Prezidentin qaçqın və məcburi 
köçkünlərin problemlərinin həlli yolunda 
gördüyü bütün işləri alqışlayırıq.

Hazırladı: 
Zərifə BƏŞİRQIZI, 

“Xalq qəzeti”

Sosial müdafiəyə ehtiyacı olanlara 
yüksək qayğının daha bir təzahürü 

Məcburi köçkünlər dövlət 
başçısına minnətdarlıq edirlər

�� Bu günlərdə Azərbaycan 
Prezidenti İlham Əliyev əhalinin sosial 
müdafiəsinin gücləndirilməsi ilə bağlı 
daha bir addım atdı. Dövlət başçısının 
25 fevral 2019-cu il tarixdə imzaladığı 
“Əhalinin sosial müdafiəsinin 
gücləndirilməsi sahəsində əlavə 
tədbirlər haqqında” sərəncamı yüz 
minlərlə vətəndaşa dövlət qayğısının 
əhəmiyyətli şəkildə artırılması 
deməkdir. Sərəncam ölkə ictimaiyyəti, 
eləcə də fikrini öyrəndiyimiz 
vətəndaşlar tərəfindən böyük razılıq 
hissi ilə qarşılanıb. 

Prezident İlham Əliyevin imzaladığı “Məcburi köçkünlər və onlara 
bərabər tutulan şəxslər üçün vahid aylıq müavinətin artırılma-
sı haqqında” sərəncamla bu kateqoriyadan olan şəxslər üçün 
vahid aylıq müavinətin məbləği 2019-cu il aprelin 1-dən 50 faiz 
artırılıb. Sərəncam 500 min nəfərə yaxın məcburi köçkünə şamil 
ediləcək. Qeyd edək ki, dövlət başçısı bu sərəncamla hər bir 
Azərbaycan vətəndaşının Prezidenti olduğunu bir daha təsdiq 
etdi. Sosial siyasətində həmişə qaçqın və məcburi köçkünlərin 
problemlərinə xüsusi diqqət ayıran dövlət başçısı onların mənzil-
məişət şəraitlərinin yaxşılaşdırılması, işlə təmin olunması, 
özünüməşğulluq proqramlarına cəlb edilməsi, övladlarının təhsil 
almaları üçün müxtəlif proqramların həyata keçirilməsinə həmişə 
kömək edir. 


